
QUINTO.







E sotta se mettette no cortiello
E de corzera la ieze à trovare
Perche s’hà puosto propio ncellevriello
Se no lo scioglie llà de la scannare, 
Ma perche ieze troppo matiniello
L'abbesognaie la porta tozzolare
Ca se ieva chiù tardo ashiava apierto
E lo designo le resceva cíerto.


Ma chella s’affacciaie a la fenesta
A dove pe le fare quarche male
Abbesognava havere na valesta 
E stare arrasso pe quarche aurinale, 
E comme ch’era assaie chiappina, e lesta
Essa facette mò de lo fescale,
Gridanno guardia guardia ca m’apposta
Sto tradetore, testemmonia vosta.


Se Ciullo se ntosciai non te lo dico
Ca da te stisso te lo puoie penzare,
Puro fa nfenta de l’essere ammico
Fuerze co chesso lo facesse ntrare,
Ma chella ha ncuorpo lo fauzo nemmico
E se mettette chiù forte a strillare
Perche sapenno chello c’have fatto
A gran paura de no schiaccomatto.


Isso vedenno mò c’havea sgarrato
Chillo triunfo che penzava fare
Se lassaie propio commo desperato
A quanto chiù la potte inciuriare,
Non te curà ienimma de Crastaro
Ca mo propio te faccio ngabellare
Scrofazza pettolella singhe accisa
Ca puerte carta straccia pe cammisa.

